




Dragi čitatelji, 
Pred vama je drugo godišnje izdanje Informativnog biltena Općine Jajce. Posvećujući pažnju 
našim stanovnicima od njihovog rođenja, pa kroz odrastanje, od vrtića, osnovnog i srednjeg 
obrazovanja, preko stipandiranja, zapošljavanja svršenih fakultetski obrazovanih mladih ljudi, 
do poticaja u pokretanju malih biznisa i prepoznavanju poslovnih ideja mladih, samozapošlja-
vanju u poljoprivredi i obrtu, Općina Jajce želi da ovaj grad grade znanjem i radom svi njegovi 
stanovnici. Zato smo izdvojili i u ovom izdanju najznačajnije projekte koje je u 2018. godini 
podržala, inicirala i realizovala Općina Jajce.  
Općina Jajce je u 2018. godinu ušla sa Budžetom u iznosu od 11.345.200,00 KM. 

NAČELNIK OPĆINE JAJCE EDIN HOZAN: NOVI PROJEKTI I NOVA 
RADNA MJESTA ZA UGODNIJI ŽIVOT I BOLJU I SIGURNIJU 

BUDUĆNOST NAŠIH GRAĐANA

Rekonstrukcija lokalnih puteva, otvaranje više stotina radnih mjesta i izgradnja 
infrastrukture obilježili su 2018. godinu.

Ponovo smo ušli u program sufinan-
siranja kamata za privredu. Pokrenu-
li smo i program subvencioniranja 
kamata za prvo stambeno zbrinjava-
nje, bez obzira na starosnu dob. 

Izgradnja i otvorenje Trgovačkog 
centra „Bingo“ svakako predstav-
lja dodatni kvalitet: otvorena su nova 
radna mjesta, a kvalitet se ogleda i u 
infastrukturnom smislu. Bila je to pri-
je svega velika investicija, napravljen 
je jedan veliki objekat, nova ponuda u 

trgovačkom i ugostiteljskom smislu.

Kroz obnovu i rekonstrukciju objekata u bivšoj vojnoj kasarni Kamenice, koja već lagano liči na 
malu industrijsku, poslovnu zonu, uspjeli smo u dva objekta pokrenuti privredne aktivnosti, a 
rezultat je više od dvadeset osoba uposlenih  u dva objekta.
Već postoji interes privrednika i nastavljamo i dalje sa projektima u ovoj poslovnoj zoni.

U 2019. godini pripremamo još jedan veliki projekat -  vodozahvat Resnik. Sva potrebna do-
kumentacija je spremna. To je finasijski i fizički veoma veliki projekat. U finansijskom smislu 
to će biti 3 do 4 miliona konvertibilnih maraka, a u fizičkom smislu bi trebao obuhvatiti veliki 
broj korisnika od Podmilačja do Kuprešana, gdje bismo u naredne dvije godine trebali dovesti 
dodatnu količinu vode. Time bismo zaokružili priču o ovome velikom projektu zaključno sa 
2020. godinom.

U 2019. godini želimo nastaviti sa rekonstrukcijom ulice Hrvoja Vukčića Hrvatinića, a sve sa 
namjerom da uredimo središte našeg grada. 
Tu su i naši programi koje imamo svake godine: dodjela stipendija, angažovanje volontera, pro-
jekt samozapošljavanja i zapošljavanja mladih. Želimo svaku dobru i kvalitetnu ideju podržati 
i dati našoj omladini priliku da se dokažu.

Kada je u pitanju turizam, čija ponuda je iz godine u godinu bolja i kvalitetnija, želimo u 2019. 
godini vratiti manifestaciju „Skokovi sa vodopada“. Jedan od primarnih ciljeva u ovoj oblasti je 
da dodatno uredimo obalu Malog Plivskog jezera. Ono što smo uradili prije nekoliko godina, 
od mlinčića do potencijalne plaže, stvorili smo uslove i osigurali sredstva u iznosu od 200.000 
KM da taj posao nastavimo u 2019. godini i uredimo kompletnu obalu Malog Plivskog jezera, 
sve do novoizgrađenog mosta.
Ima i drugih ideja iz oblasti turizma, koje bi se realizovale na najatraktivnijim lokacijama. Raz-
matramo mogućnost izgradnje adrenalinskog parka.

Iznimno pozitivan odjek imao je projekat besplatnog skijanja za jajačke školarce. 

Mislim da je projekat dobar, ali o tome najbolje govore naši građani. Drago mi je što smo
uspjeli koordinirati sa školama, direktorima, djecom, roditeljima, nastavnicima, vlasnicima ski 
centra, kao i sa ski klubom. Već smo razmišljali o sličnom projektu u toku ljetnih mjeseci, o 
omladinskim susretima ili nečemu tome sličnom. 

Poruka građanima

Mi se trudimo i radimo koliko možemo, a želja mi je da u sve projekte uključimo što veći broj 
ljudi. Sve ovo s ciljem da naše živote, odnosno živote naših građana na neki način obogatimo 
kako bismo svi manje razmišljali o odlasku iz ovog grada. Želimo da naši građani budu za-
dovoljniji u lokalnoj zajednici. Kroz sve naše projekte i aktivnosti trudimo se podići životni 
standard u našem gradu.

ULICA HRVOJE VUKČIĆA HRVATINIĆA DOBIJA NOVO RUHO

Kraj mjeseca aprila bio je u znaku završetka planiranih radova na rekostrukciji dijela  ulice 
Hrvoja Vukčića Hrvatinića. U prvoj fazi Projekta rehabilitacije kolovoznih površina i uređenja 
saobraćajnica ulica Hrvoja Vukčića Hrvatinića i ZAVNOBiH-a obuhvaćen je dio ulice na po-
tezu od zgrade Javnog komunalnog preduzeća do Travničke kapije.

Završeni su radovi na rekonstrukciji vodovodne i kanalizacione mreže, postavljena je nova 
LED rasvjeta, uređena pješačka zona i asfaltiran kolovoz. Vrijednost ugovorenih radova prve 
faze iznosila je 391.378,49 KM. Nastavak radova planira se u 2019. godini.

ŠETNICA - MOST LJUBAVI NA MALOM PLIVSKOM JEZERU
NOVO U TURISTIČKOJ PONUDI

Izgradnja šetnice na Malom plivskom jezeru koja je u maju 2018. godine stavljena u funkciju 
čime je i označen početak turističke sezone još jedan je novi, atraktivan turistički sadržaj koji 
je privukao veliki broj posjetitelja. Osjećaj je poseban jer se drvenom šetnicom krećete pre-
ko jezera, sa jedne na drugu stranu, u prekrasnom prirodnom okruženju. U izgradnju ovog 
turističkog objekta uloženo je 65.000 KM.

U 2018. godini, u sanaciju i rekonstrukciju gradskih ulica, lokalnih puteva i mostova na 
području općine Jajce uloženo je više od 1,5 miliona KM i izgrađeno više od šest kilometara 

puteva koji  povezuju naselja sa gradskom jezgrom.

U 2018. godini izgrađen je put na Bešpelju u dužini od 1200 metara, lokalni put u naselju 
Barevo u dužini od 1000 metara, rekonstruisana ulica Stjepana Tomaševića na dijelu oko no-
voizgrađenog trgovačkog centra, nastavljena je izgradnja nove dionice lokalnog puta Hra-
stovi – Kruščica u dužini 700 metara, počela rekonstrukcija Ulice Hrvoja Vukčića Hrvatinića, 
lokalna cesta Kruščica-Lendići-Doribaba-Bistrica-Šimića Polje u naselju Doribaba rekonstru-
isana u dužini 500 metara, a radilo se i na asfaltiranju makadamskih puteva na području više 
mjesnih zajednica. 

NOVI TRŽNI CENTAR OTVORIO NOVA RADNA MJESTA

Kompanija “Bingo” d.o.o. Tuzla u augustu je otvorila svoju 191. poslovnu jedinicu, ovoga 
puta u Jajcu. Na 13.000 metara kvadratnih, s prelijepim pogledom iz restorana na Tvrđavu, 
ovo je jedan od najljepših objekata “Binga”. Posebno je značajno to što je ovaj Centar uposlio 
blizu 100 novih radnika.

Centar ima tri etaže (podzemna garaža, prizemlje s hipermarketom prehrane i poslovnim pro-
storima, te sprat s hipermarketom neprehrane i restoran s igraonicom) i u svom asortimanu 
ima bogatu ponudu prehrane, tekstila, kućnog tekstila, tehnike i namještaja. Restoran sa 300 
mjesta i velika terasa s pogledom na rezidenciju bosanskohercegovačkih kraljeva, zasigurno je 
jedan od najljepših ugostiteljskih objekata.

7



IZGRADNJA, PROŠIRENJE, REKONSTRUKCIJA VODOVODNE I 
KANALIZACIONE MREŽE

Potpisivanjem ugovora sredinom 2018. godine počeli su radovi na izgradnji sistema odvodnje 
otpadnih voda za naselja na desnoj obali rijeke Vrbas - podsistemi Bistrica i Kuprešani, Smio-
nica i Vukićevci, Donji Podlipci i Doribaba, Gornja Lupnica i Karići, Bulići i Lučina, Bare.
Vrijednost ovih radova iznosi 5,7 miliona KM, a biće izgrađena  kanalizaciona mreža u 
dužini od 50 kilometara čime će biti riješena odvodnja otpadnih voda za većinu stambenih 
jedinica na području desne obale Vrbasa.

Dio je ovo projekta „Vodoopskrba i odvodnja otpadnih voda u F BiH – WATSAN F BiH“ finan-
siranog iz kreditnih sredstava EIB-a, grant sredstvima i vlastitim učešćem općine vrijednosti 
11 miliona KM. Svrha ovog  projekta je da se finansiranjem iz kreditnih sredstava EIB-a i vla-
stitim učešćem općine, osigura implementacija mjera koje će poboljšati infrastrukturu i usluge 
kojima se osigurava adekvatna vodoopskrba, odvodnja, prikupljanje i prečišćavanje otpadnih 
voda na teritoriji općine Jajce.
Nastavljene su aktivnosti na rekonstrukciji i proširenju vodovodnog sistema za dio naselja na 
desnoj obali Vrbasa -Šibenica, Bulići, Lučina i Kruščica u vrijednosti od 321.500 KM, čime 
ukupna vrijednost ovog projekta iznosi 2 miliona KM. 
Završena je druga faza izgradnje vodovoda Mile u koju je uloženo dodatnih 150.000 KM, čime 
je, u dvije godine, u izgradnju ovog vodovoda uloženo 230.000 KM. 
Za izgradnju i sanaciju vodovoda u naseljima Lupnica, Vinac, Bešpelj, Cvitović, Carevo Polje i 
Magarovci uloženo je više od 170.000 KM.

U 2017. i 2018. godini Općina Jajce uložila je 1,4 miliona KM u sanaciju gradske deponi-
je u okviru koje je izgrađena hala i sortirnica miješanog komunalnog otpada na deponiji 
Kruščica. Izgradnjom ovog objekta i nabavkom postrojenja stvoreni su uslovi za razdvajanje 
i iskorištavanje dijela smeća čime će se, u dogledno vrijeme smanjiti i zapremina odlagališta 

otpada.

NOVOM LED RASVJETOM USKORO ĆE BITI POKRIVENO CIJELO 
PODRUČJE OPĆINE JAJCE

Gotovo 200.000 KM u prošloj godini uloženo je 
u sanaciju i rekonstrukciju javne rasvjete. 
U 2018. godini pristupilo se modernizaciji 
javne rasvjete na teritoriji općine Jajce putem 
ušteda instaliranjem led rasvjete s ciljem da u 
narednim godinama novom led rasvjetom bude 
pokriveno cijelo područje općine Jajce.
Vodopad smo osvijetlili u 2017. godini, a novo 
osvjetljenje Tvrđave trebalo bi biti realizovano u 
narednom periodu.

PODRŠKA PRIVREDI

Općina Jajce i UniCredit Bank d.d. potpisale su 
Ugovor o formiranju namjenske kreditne linije 
u iznosu do 10 miliona KM s rokom važenja 24 
mjeseca. Kamatu po odobrenim kreditima ko-
risnicima kredita Općina Jajce subvencionira u 
iznosu od 3,3%. 

Kreditna sredstva namijenjena su za podsticaj 
zapošljavanja u privrednim subjektima i samo-
stalnim gazdinstvima sa sjedištem na području 
općine Jajce, a ista mogu koristiti pravna lica i sa-

mostalni obrtnici registrovani za proizvodnu, uslužnu i poljoprivrednu djelatnost sa sjedištem 
na području općine Jajce.
Kroz projekat namjenske kreditne linije i sufinansiranja kamata za kreditna sredstva za nova 
upošljavanja i modernizaciju proizvodnje u privrednim subjektima i samostalnim gazdinstvi-
ma Općina Jajce, u 2015., 2016. i 2017. godini, sufinansirala je kamate na ukupan iznos odo-
brenih kredita od milion KM i pomogla privrednike Jajca.  
Ovakav način pomoći Jajačkim privrednicima nastavljen je i u 2018. godini. Za sufinasiranje 
kamata za kredite u privredi s ciljem održivosti i povećanja uposlenosti izdvojeno je 150.000 
KM. 

NOVA RADNA MJESTA U NOVOOTVORENOM PREDUZEĆU
 “TEX-DESIGN” 

U krugu kasarne Kamenice otvoren je još jedan proizvodni pogon. „Tex-Design“ novootvoreno 
je preduzeće koje se bavi šivenjem radne opreme i trenutno upošljava 12 radnica sa tendenci-
jom da se ovaj broj uposlenih vremenom poveća. Općina Jajce prepoznala je značaj ovog pro-
jekta i ovom preduzeću pružila veliku podršku u pokretanju proizvodnje, posebno što se radi o 
zapošljavanju žena. Osnovni program proizvodnje su radni mantili, jakne, odijela za sve vidove 
proizvodnje, a posebno medicinski program. Uposlenice preduzeća „Tex- Design” prošle su 
nekoliko faza obuke.  
Općina Jajce je u posljednjih  nekoliko godina ulagala u infrastrukturu bivšeg objekta kasarne 
Kamenice. Dva objekta su prilagođena za proizvodne hale, osigurana je osnovna infrastruktura 
kako bi se ovaj prostor vremenom mogao pretvarati u poslovnu zonu. 

Trenutno se na prostoru bivše kasarne Kamenice nalaze tri privredna subjekta koja upošljavaju 
preko 30 radnika. 
Sa ovim aktivnostima nastaviće se i u 2019. godini jer postoji interes privrednika da se na ovom 
prostoru, uz veoma povoljne uslove, pokrene privredna aktivnost.

U TRI GODINE UZ PODRŠKU OPĆINE 29 MLADIH JAJČANA
 POKRENULI VLASTITI BIZNIS

Sa ciljem da mladim ljudima koji imaju razvi-
jenu ideju svog vlastitog biznisa pruži pomoć u 
pokretanju biznisa Općina Jajce već treću godini 
izdvaja sredstva namjenjena mladim poduze-
tnicima.
Deset je poslovnih ideja mladih Jajčana koje su 
realizovane u 2018. godini. Općina Jajce dodi-
jelila je bespovratna sredstva u vidu finansijske 
pomoći za pokretanje biznisa  u vrijednosti od 
60.000 KM. 

Bespovratnim sredstavima, u ukupnoj vrijednosti  od  gotovo 200.000 KM, koja je Općina 
Jajce izdvojila iz Budžeta u predhodne tri godine, za poticaj zapošljavanja mladih, 29 mladih 

Jajčana i Jajčanki pokrenuli su vlastiti biznis.

U ŠEST GODINA VIŠE OD 160 KORISNIKA BESPOVRATNIH SREDSTAVA 
KAO POTICAJ SAMOZAPOŠLJAVANJU

Projekat sufinansiranja samozapošljavanja u oblasti poljoprivrede i obrta Općina Jajce nastavila 
je i u 2018. godini i potpisala ugovore sa novih 30 korisnika. Riječ je o bespovratnoj finansijskoj 
podršci za samozapošljavanje nezaposlenih lica. 
U šest godina Općina Jajce izdvojila je kroz ovaj projekat više od 570.000 KM i podržala više 
od 160 korisnika. 
Općina Jajce na ovaj način pomaže pokretanje malih obrta i daje podršku samozapošljavanju u 
poljoprivredi. Vrijednost svakog pojedinačnog ugovora iznosi 3.500 KM  za samozapošljavanje 
u poljoprivredi i 5.000 KM za sufinansiranje u oblasti obrta. Program ima za cilj potporu pol-
joprivredi i ruralnom razvoju kao i razvoju zanatstva i malih preduzeća, a ova sredstva predsta-
vljaju stimulaciju korisniku za uspostavljanje i obavljanje samostalne djelatnosti, vodeći računa 
i o licima koja se nalaze pred ostvarivanjem prava na penzionisanje, ali i smanjenju broja lica 
na evidenciji Biroa za zapošljavanje. 
Također, želja je pomoći i mladima u početnim koracima razvoja obrta i poljoprivredne proiz-
vodnje. Projekat se nastavlja i u 2019. godini.

Za poticaj zapošljavanja, kroz projekte samozapošljavanja u zanatskim i poljoprivrednim 
obrtima, podrške mladim poduzetnicima za nove poslovne ideje, podrške privredi kroz 
subvencioniranje kamata i aktivnostima Biznis centra, Općina Jajce iz Budžeta u 2018. 

godini izdvojila je 350.000 KM.

400.000 KM za pokretanje biznisa nezaposlenih mladih u osam BH gradova – 
JAJCE DIO PROJEKTA

Nezaposleni mladi iz osam bosanskohercegovačkih gradova i općina dobit će sredstva za 
pokretanje vlastitog biznisa kroz Preduzetnički fond za mlade koji će sa 400.000 KM finansirati 
Institut za razvoj mladih KULT i jedinice lokalne samouprave čime će biti osigurana sredstava 
za pokretanje biznisa za oko 100 mladih iz osam BH gradova: Cazina, Trebinja, Općine Centar 
Sarajevo, Jajca, Modriče, Novog Travnika, Općine Stari Grad Sarajevo i Teslića.

Institut za razvoj mladih KULT uz podršku Ambasade Kraljevine Švedske u BiH izdvojit će 
ukupno 200.000,00 KM za implementaciju projekta u osam lokalnih zajednica, a jednak iznos 
izdvojit će i jedinice lokalne samouprave.

OBAVLJANJE PRIPRAVNIČKOG STAŽA 

U posljednjih osam godina Opći-
na Jajce je, u okviru projeka-
ta zapošljavanja volontera, upo-
slila preko 120 mladih s visokom stručnom 
spremom, višom školskom spremom i 
lica koja su završila studij po bolonjskom 
programu. Volonteri pripravnički staž 
obavljaju u općinskim službama, javnim 
ustanovama i preduzećima u zavisnosti 
od profesije, a projekat finansira Općina 
Jajce.
Devet novih volontera u 2018. godini 

otpočelo je s obavljanjem pripravničkog staža, a po isteku njihovog jednogodišnjeg rada, u ovoj 
godini biće objavljen novi Javni poziv za sve mlade koji su stekli fakultetsku diplomu, a žele 
obaviti volonterski rad. 

400.000 KM GODIŠNJE ZA POTICAJE U POLJOPRIVREDI

Općina Jajce godišnje izdvaja značajna sredstva za podsticaj i razvoj poljoprivrede na području 
općine. Najviše sredstava izdvoji se za poticaje u mljekarstvu, gotovo 170.000 KM. U inve-
sticije u poljoprivredi uloženo je više od 65.000 KM, a uz mljekarstvo,Općina Jajce, za poticaj 
za poljoprivredu za 2018. godinu u oblasti ovčarstva i kozarstva, pčelarstva, peradarstva, pla-
steničke proizvodnje, proizvodnje na otvorenom, ratarstva, svinjogojstva i tova junadi izdvojila 
je 200.000 KM.

NAMJENSKA KREDITNA LINIJA ZA POMOĆ GRAĐANIMA 
ZA PRVO STAMBENO ZBRINJAVANJE

Općina Jajce i UniCredit Bank pot-
pisali su ugovor o formiranju namje-
nske kreditne linije za pomoć građani-
ma za prvo stambeno zbrinjavanje na po-
dručju općine Jajce u iznosu do 1 mi-
lion KM. 
Kamatu po odobrenim kreditima korisnicima 
kredita subvencionira Općina Jajce u maksi-
malnom iznosu od 10.000 KM po odobre-
nom stambenom kreditu.
Kreditna sredstva mogu koristiti fizičke oso-
be s mjestom prebivališta na području općine 

Jajce za prvo stambeno zbrinjavanje (gradnja kuće ili kupovina kuće ili stana).

OSAM KORISNIKA U OBNOVLJENIM STAMBENIM OBJEKTIMA

Sredinom marta 2018. godine u Jajcu 
su uručeni ključevi za osam korisnika 
čiji su stambeni objekti rekonstru-
isani po principu ključ u ruke u
okviru Državnog projekta stambenog 
zbrinjavanja (DPSZ). Riječ je po-
vratnicima čije su stambene jedinice 
izgrađene/rekonstruirane u okviru 
Regionalnog stambenog programa – 
RHP koji se finansira kroz Fond za 
povratak u općini Jajce.

U 2018. godini nastavljene su aktivnosti na izgradnji stambene zgrada sа devet jedinicа zа 
stаnovаnje predviđene kаo objekat socijаlnog stаnovаnjа zа zbrinjаvаnje porodicа rаseljenih 
licа.

Doktoru Benjaminu Alfredu Markinu, Jajčanima poznatijem kao dr. Ben, 
dodijeljeno je javno priznanje Počasni građanin Općine Jajce.

Kutná Hora iz Češke Republike novi je grad partner Općine Jajce.

Nizom svečanosti u Jajcu je obilježen 622. rođendan grada. Na Svečanoj sjednici Općinskog 
vijeća Počasnim građaninom Jajca proglašen dr. Benjamin Alfred Markin.

Doktor Benjamin Markin, rođen je 10. juna 1939. godine u Gani. Medicinski studij u Zagrebu 
upisao je 1964. godine. Nakon završetka studija, prvo uposlenje dobio je u Jajcu gdje je živio 
do kraja rata u BiH. Daleko od svoje domovine Gane doktor Ben u Jajcu je zasnovao obitelj. 
U najtežem periodu, 1992. godine, dr. Ben ostao je uz svoje Jajčane i time jasno pokazao da 
je ovo njegova domovina i da je spreman na svaku žrtvu za nju i njene građane. Teško je reći 
koliko je života spasio te ratne 1992. godine u Jajcu. Bio je prvi ambasador BiH u Japanu. 

Svečana sjednica Općinskog vijeća Jajce bila je i u znaku svečanog potpisivanja Povelje o 
prijateljstvu i saradnji između Općina Jajce i Kutná Hora iz Češke Republike koja je, uz 
Piacenzu (Italija), Alaçati (Turska), Hallsberg (Švedska), Ottensheim (Austrija), Zenicu, 
Tomislavgrad, Viroviticu (Hrvatska) i Szekszard (Mađarska) novi grad partner Općine Jajce.
Povelju o prijateljstvu potpisali su Načelnik Općine Jajce Edin Hozan i gradonačelnik Kutne 
Hore Josef Viktora i izrazili želju za što boljom saradnjom.
Grada Zenica je, u znak pažnje i uspostavljenih partnerskih veza između Jajca i Zenice, po-
tpisanih Poveljom prije pet godina, ali i željom da zajedno učinimo napore da nam mladi ostaju 
u našim gradovima donirala za rođendan Jajcu dječije igralište.

 OPĆINA JAJCE DARUJE SVAKU NOVOROĐENU BEBU SA 500 KM

172 jajačke bebe rođene su u Jajcu u 2018. godini, 19 više nego u 2017. godini.

Iz Budžeta Općine Jajce u 2018. godini kao pomoć majkama porodiljama za novorođenu djecu 
izdvojeno je ukupno 86.000 KM. 

S početka 2016. godine, kada je Općinski načelnik Edin Hozan inicirao ovu aktivnost, pa do 
kraja 2018. godine, Jajce je postalo bogatije za 536 beba koje su darovane novčanim darom u 
vrijednosti od po 500 KM. Iz Opinćkog budžeta, kao jednokratna pomoć porodiljama, u tri 
godine izdvojeno je ukupno 268.000 KM. 

Jednokratna novčana naknada odnosi se, bez izuzetka, na sve novorođene bebe čija majka ima 
prebivalište na području Jajca. Potrebno je samo pri upisu novorođene bebe u Matičnom uredu 
Općine Jajce popuniti Zahtjev za isplatu novčane naknade za novorođeno dijete i priložiti po-
trebna dokumenta. 

Ove aktivnosti nastavljaju se i u 2019. godini. Svim novorođenim bebama želimo sretno
djetinjstvo.

18



PRESTIŽNO MEĐUNARODNO PRIZNANJE 
JAJAČKIM SREDNJOŠKOLCIMA

Jajačkim srednjoškolcima u Hagu  uručeno  prestižno međunarodno priznanje „Max van der 
Stoel“ za 2018. godinu koje dodjeljuje Ministarstvo vanjskih poslova Holandije u saradnji 
s visokim komesarom OSCE-a za pitanja nacionalnih manjina kao priznanje izvanrednih 
postignuća s ciljem promovisanja integracije i društvene kohezije. 

Prepoznajući istrajnost i moralni poduhvat jajačkih učenika za kvalitetnijim obrazovanjem, 
Međunarodni žiri donio je jednoglasnu odluku da nagradu „Max van der Stoel“ za 2018. 
godinu dodijeli srednjoškolcima iz Jajca za poticajni aktivizam i očuvanje suživota, tolerancije 
i uvažavanja. 
Nagradu jajačkim srednjoškolcima 9. novembra 2018. godine, u Palati mira,u Hagu, uruči-
li su visoki komesar OSCE-a za nacionalne manjine (HCNM) Lamberto Zannier i ministar 
vanjskih poslova Holandije Stef Blok.

Nagrada „Max van der Stoel” sa sobom nosi i novčanu nagradu u iznosu od 50.000 EUR-a koju 
će srednjoškolci utrošiti na nove ideje učenika.

204.000 KM ZA STIPENDIJE OPĆINE JAJCE U 2018. GODINI  

Stipendiju za školsku 2017/2018. godinu u iznosu od po 100,00 KM mjesečno za deset školskih 
mjeseci, ostvarila su ukupno 204 studenta koji studiraju na jednom od fakulteta na Univer-
zitetima u Bosni i Hercegovini, ali i izvan granica naše zemlje, u Beču, Splitu, Zagrebu, Rijeci, 
Istanbulu. Pravo na stipendiju po osnovu ocjena ostvarili su i učenici generacije, studenti prve 
godine, a Općina Jajce posebno je ponosna na studente koji kontinuirano, iz godine u godinu 
ostvaruju visok prosjek ocjena. 

Trinaestu godinu za redom iz Budžeta Općine Jajce izdvajaju se sredstva za stipendiranje 
dobrih i uspješnih studenata s područja općine Jajce. Do sada su za stipendiranje đaka i stu-
denata iz Budžeta općine Jajce izdvojena gotovo dva miliona KM. 

Općina Jajce jedna je od rijetkih općina u Bosni i Hercegovini koja svojim stipendistima, po 
potpisivanju ugovora, uplati stipendiju u cjelokupnom iznosu od po 1.000,00 KM.

400 KM I OPĆINSKA STIPENDIJA ZA UČENIKE GENERACIJE

Maturskim defileom 238 učenika završnih razreda jajačkih srednjih škola obilježili su kraj sre-
dnjoškolskog školovanja. 

Općina Jajce učenicima generacije svake godine pokloni novčani dar u iznosu od po 400,00 
KM, a učenicima generacije osigurana je i općinska stipendija.

U školskoj 2017/2018 godini jajačke srednje škole iznjedrile četiri učenice generacije: Elvedi-
na Julardžija  i Lamija Agić (gimnazija), Monika Idžanović (medicinski tehničar) i Samanta 
Jakešević (hotelijersko-turistički tehničar).

OSNOVCI - UČENICI GENERACIJE 

Osnovne škole „Berta Kučera“, „13. rujan“, 
„Braća Jezerčić“  i „Jajce“ Kruščica iznjedrile 
su, u školskim 2016/2017 i 2017/2018 godini, 
21 učenika koji su od početka osnovnog školo-
vanja u svojim knjižicama bilježili samo petice.
Lejla Kasum i Merjema Redžić (2016/2017) 
i Emina Mešinović (2017/2018) učenice OŠ 
„Berta Kučara“, Dario Brizić, Mirko Budeš, Adi 
Hodžić, Nikolina Šimunović, Ena Burić i Iva 
Svalina ( 2016/2017) Tomislav Bagarić, Fran-
ciska Ladan, Ivana Perak, Vinko Brtan, Luka 

Jakešević i Ivan Lučić (2017/2018) učenici OŠ „13. rujan“, Karla Vidović i Ivona Jakovljević 
(2016/2017) učenice OŠ „Braća Jezerčić i Adelisa Arapović, Sara Hodžić, Enes Mecavica i Dže-
jlana Nešust (2016/2017) OŠ „Jajce“ Kruščica učenici su generacija Jajačkih osnovnih škola 
kojima je na prijemu kod Načelnika općine uručen novčani poklon od 100 KM. 

Općina Jajce, u proteklih pet godina, nagradila je uspjehe 93 najbolja osnovaca, učenika
 generacije, jajačkih osnovnih škola. 

U POSJETI ĐACIMA PRVACIMA

Općina Jajce svake godine priprema malim školarcima, đacima prvacima, paket školskog pri-
bora za kolektivni rad sa učiteljicama i učiteljima u učionici.

U školskoj 2018/2019. godini na području općine Jajce u prve razrede devetogodišnjeg obra-
zovanja upisano je 225 prvačića. Njih 75 nastavu  pohađa u OŠ „13. rujan”, 20 ih prva znanja 
stiče u OŠ „Braća Jezerčić” Divičani, 85 prvačića nastavu pohađa u OŠ „Berta Kučera”, a 45 u 
OŠ „Jajce“ Kruščica.

Općina Jajce, uz to što nagradi najbolje učenike, izdvaja sredstva i za nabavku udžbenika i 
školskog pribora za učenike slabijeg materijalog stanja, pomaže u poboljšanju školske infra-
strukture, opremanju školskih kabineta, nabavci školskih učila, podršci školskih takmičenja i 
projekata. 

U 2018. godini Općina Jajce izdvojila je gotovo 150.000 KM za školstvo, od čega je 100.000 
KM uloženo u rekonstrukciju zgrade OŠ „Berta Kučera“ i OŠ „13. rujan“, 20.000 KM za 

saniranje krova zgrade OŠ „Jajce“ Kruščica i OŠ „Braća Jezerčić“ Divičani.

107 MALIŠANA DJEČIJEG VRTIĆA „BARE“ 

Na prigodan način, svečanim priredbama, 107 mališana, polaznika ovog Jajačkog vrtića zaje-
dno obilježavaju vjerske i državne praznike. Pjevaju, recituju, igraju i druže se i pripremaju za 
polazak u školu. U nizu svečanosti koje pripreme posebno mjesto zauzima ona kojom ispraćaju 
drugare, buduće prvačiće. 
Općina Jajce prati sve aktivnosti mališana ove predškolske ustanove, čiji je i osnivač, ali i 
obraduje malene različitim poklonima.

BESPLATNO SKIJANJA ZA JAJAČKE ŠKOLARCE

U radostima na snijegu na Poljanama, već tri godine uživaju  jajački školaraci kojima je Općina 
Jajce, u saradnji sa Ski Centarom „Ranča“, obezbijedila besplatan boravak na ovom skijalištu. 
Svim školarcima obezbijeđen je besplatan prijevoz do skijališta na Poljanama, dnevna karta za 
lift i topli napitak. Po sezoni registrujemo više od 1000 posjeta učenika skijalištu na Poljanama. 
Vjerujemo da smo za ove tri godine uspjeli mnoge  naučiti skijanju i da su svi uživali u zimskim 
radostima na snijegu, neko na skijama, a neko i na sankama. 
Općina Jajce zahvaljuje se svim učenicima koji su koristili pogodnosti koje je obezbijedila 
Općina Jajce, posebnu školama i nastavnicima za svesrdnu podršku u realizaciji ovog projekta.

DOM ZDRAVLJA JAJCE - NOVI DIGITALNI RTG APARAT

Jajački Dom zdravlja u funkciju je stavio digi-
talni rendgen aparat čime su građani Jajca do-
bili savremenu vrstu dijagnostičke obrade RTG 
nalaza i ovo je prvi dom zdravlja u SBK koji će 
pružati digitalnu obradu nalaza. 
Uz kvalitetnu ultrazvučnu dijagnostiku,  
uspostavljen je savremeni, moderno opre-
mljeni biohemijski laboratorij, a novi digitalni 
RTG aparat omogućiće zaokruživanje osnovne 
medicinske dijagnostike. 
Općina Jajce podržala je nabavku ovog apara-
ta. Najveći dio sredstava uložio je Dom zdravlja 

Jajce, ali nije izostala ni pomoć Ministarstva zdravstva SBK.
U okrilju Doma zdravlja Jajce nalazi se i Centar za mentalno zdravlje, jedan od pet na području 
SBK, a čini vrlo važan segment zdravstvene zaštite i liječenja pacijenata. 
Iz Budžeta općine za 2018. godinu za poboljšanje uslova pružanja usluga građanima u zdravstu 
izdvojeno je 100.000 KM.

Kroz pomoć porodicama oboljelih i socijalno ugroženih građana, posjete uz vjerske blagdane 
i praznike obiteljima slabijeg imovnog stanja, sufinansiranje nalaza mamografije i PAPA 
testa, podršku udruženju dijabetičara, angažovanje logopeda, sitne popravke za 
socijalno ugrožene građane, pomoć Javnoj kuhinji u 2018. godini iz Budžeta izdvojeno je više 
od 100.000 KM.

Poštovani Jajčani i Jajčanke gdje god bili, 

Upućujemo Vam najljepše pozdrave iz VAŠEG Jajca, jer gdje god da danas živite, sigurni smo 
da u srcu nosite Vaše Jajce. Sa željom da Vas približimo Vašem gradu i Vaš grad Vama otvorili 
smo rubriku na službenoj web stranici Općine Jajce. Želimo Vam i kroz ovaj Bilten prezentirati 
aktivnosti koje radimo i pokazati vam kako živi vaš grad. Sigurni smo da je uspjeh vašeg grada 
i vaš uspjeh, a svojim djelima i radom izvan svog grada vi ste najbolji ambasadori Jajca!
Prema popisu stanovništva iz 1991. godine u Jajcu je živjelo 45.000 stanovnika. Danas, prema 
dostupnim informacijama, u Jajcu živi oko 27.000 stanovnika. Prema analizama u zemljama 
EU živi oko 10.000 Jajčana. Dakle, gotovo 40 % Jajčana nalazi van Jajca i granica naše do-
movine. Samo u Švedskoj danas živi više od 6.000 naših sugrađana, veliki broj se nalazi u Dan-
skoj, Njemačkoj, Austriji, Hrvatskoj i drugim zemljama Evropske unije i oni su naša najjača 
veza sa Evropskom unijom.

Pariz, Göteborg, Helsingborg, Stockholm, Malmöe, Zagreb, Virovitica gradovi su u kojima je 
predstavljena  Izložba „Jajce kraljevski grad“. Svojevrsni domaćini izložbe bili su Jajčani koji 
privremeno borave u Francuskoj,  Švedskoj i Hrvatskoj. 

Na inicijativu Jajčana koji žive u pokrajini Örebro, gotovo  njih 1.500, potpisan je Protokol o 
saradnji Jajca sa Hallsbergom (Švedska).Općina Jajce potpisala je protokol o saradnji sa gra-
dom Virovitica (Hrvatska) u kojem takođe žive Jajčani. Uspostava prijateljskih veza sa gradom 
Ottensheim (Austrija) rezultat je aktivnosti Jajčana koji žive u ovom gradu. Potpisivanjem Pro-
tokola o saradnji sa gradom Piacenza (Italija) na inicijativu Udruženja “Bosna i Hercegovina 
van granica” (Oltre i Confini).  Ova italijanska općina prihvatila je veliki broj BH izbjeglica 
među kojima najvećim dijelom Jajčana. Veliku podršku u dopremanju školske opreme, raču-
nara, bolničkih kreveta, odjeće, hrane i različite opreme, pružili su naši građani koji žive u 
Danskom gradu Holstebro predvođeni Udrženjem Jajčana “Vodopad”, zatim Njemačkog grada 
Hude...

Općina Jajce jedna je od deset općina koja je potpisivanjem Memoranduma o saradnji sa 
UNDP-om postala je dijelom projekta „Dijaspora za razvoj”  Ministarstva za ljudska prava i 
izbjeglice BiH i Vlade Švicarske, u partnerstvu sa UNDP BiH i IOM BiH i u nastavku njegove 
implementacija.
Uspješno smo implementirali projekat „Migracije i razvoj“ i u svoju razvojnu strategiju uključi-
li saradnju sa dijasporom, kao jedan od važnih ciljeva, pa će nastavak projekta doprinijeti boljoj 
saradnji sa dijasporom i razvoju lokalne zajednice. 

E MATIČAR - NOVA ELEKTRONSKA USLUGA

Općina Jajce je sa ciljem olakšavanja građa-
nima da dođu do svojih dokumenata kreirala 
mogućnost elektronskog podnošenja zahtjeva 
i dobijanja traženih uvjerenja i izvoda iz ma-
tičnih knjiga na kućnu adresu. Na ovaj korak 
Općina Jajce se odlučila najvećim dijelom zbog 
svojih građana koji žive i rade izvan granica 
naše zemlje. Također, na ovaj način olakšano je 
dobijanje uvjerenja i izvoda iz matičnih knjiga 
i za Jajčane i sve one rođene u Jajcu koji žive na 
prostoru BiH.

E-MATIČAR je kreiran u okviru projekta “Dijaspora za razvoj”  Ministarstva za ljudska prava 
i izbjeglice BiH i Vlade Švicarske, u partnerstvu sa UNDP BiH i IOM BiH.

JAJCE GRAD SA 30 NACIONALNIH SPOMENIKA

Povijesno područje Nekropola sa stećcima na lokalitetu Katica u selu Bistrica, općina Jajce, 
30-ti je nacionalni spomenik BiH u Jajcu.
Nekropola Katica ima 22 stećka, od kojih je većina s karakterističnim nišama, a nalazi se u ne-
posrednoj blizini Crkve sv. Franje Asiškog u Bistrici. 

100.000 KM izdvojeno je u 2018. godini iz Budžeta općine Jajce za sanaciju, konzervaciju i 
rekonstrukciju historijskih spomenika i drugih spomenika, rekonstrukciju pravoslavne crkve, 
te čišćenje i uređenje Tvrđave i starog grada.

Tokom 2018. godine  obnovljen je i saniran Partizanski spomenik sa platoom – Spomen fon-
tana oslobodiocima kod Travničke kapije.

DAN EVROPE OBILJEŽEN U JAJCU

Centralna manifestacija obilježavanja Dana Evrope u BiH održana je u Jajcu u organizaciji 
Delegacije EU u BiH i EU Info centra i pod motom „2018. evropska godina kulturnog nasljeđa”. 
Jajce je odabrano kao grad sa 30 nacionalnih spomenika i bogatom prirodnom baštinom.
 Na Vodopadu Plive upriličena je projekcija zastave EU uz taktove  „Ode radosti”.
Na manifestaciji u Jajcu predstavljeno je kulturno nasljeđe evropskih zemalja i BiH kroz kuli-
narska umijeća i uz prigodnim  kulturno umjetničkim programom koji su priredili kako do-
maći izvođači tako i oni iz cijele BiH i šire.
U velikom kulinarskom šou koji je upriličen u Gradskom parku učestvovalo je devet škola iz 
BiH, ali i slavni šefovi kuhinje Marija Tolmina Sirijelo iz Italije i Konstantin Tursulet iz Rumu-
nije.

INTEGRACIJA KULTURNO – HISTORIJSKOG NASLIJEĐA U TURIZMU I 
STVARANJE HISTORIJSKIH GRADOVA

Općine Travnik, Jajce, Donji Vakuf i Vitez zaključile su Sporazum o međuopćinskoj saradnji na 
integraciji kulturno – historijskog naslijeđa u turizmu i na stvaranju historijskih gradova. Spo-
razum ima za cilj povezati zajedničke interese na očuvanju i promociji kulturno-historijskih po-
tencijala u cilju stvaranja novih turističkih resursa i kreiranja uvezane turističke ponude na us-
postavljanju kulturnih ruta: Zelena staza (tragom uskotračne željeznice), rute hodočasnika (sv.
Ivo, Ajvatovica), ruta „Tragom stećaka“ ruta „Dolinama srednjovjekovnih tvrđava“ („Travnik, 
Prusac, Vinac, Jajce).... što će uveliko doprinjeti obogaćivanju i povezivanju turističke ponude 
ove četiri općine.

5. SAJAM TURIZMA I EKO PROIZVODA STEP- JAJCE 2018

Petu godinu Jajce je domaćin manifestacije „Sajam turizma i eko proizvoda – STEP Jajce“ koja 
okuplja domaće proizvođače eko proizvoda, turističke agencije, hotelijere i ugostitelje iz svih 
gradova BiH i jedan je od načina promocije Jajca kao turističkog mjesta. 
Sajam se održava u mjesecu maju, na otvorenom, u centru grada, između dvije kapije, a tradi-
cionalno Sajam označi i početak turističke sezone u Jajcu.

GRAD PARTNER 5. Sajma turizma i eko proizvoda STEP - Jajce 2018 bio je grad Ljubuški. 
Sajam je održan pod pokroviteljstvom Općine Jajce i u organizaciji Agencije za kulturno-hi-
storijsku i prirodnu baštinu i razvoj turističkih potencijala grada Jajca.

U okviru Sajamskih sadržaja otvorena je šetnica na Malom plivskom jezeru, novi turistički 
lokalitet, čime je i ozvaničen početak turističke sezone.

Radio Jajce bio je nositelj akcije izbora najljepše uređenog balkona i najljepšeg dvorišta. U 
kategoriji najljepše uređen balkon/terasa proglašen je balkon Majre Đulić, dok je u kategoriji 
najljepše uređena okućnica/dvorište najljepšim proglašeno dvorište Ajle Kilim.

Za poboljšanje turističke ponude, podrške projekata razvoja turizma, ulaganja u turisti-
čku infrastrukturu, uređenje turističkih objekata i manifestacije turističkog sadržaja u 2018. 

godini uloženo 75.000 KM.

37. POZORIŠNE/KAZALIŠNE IGRE BIH 

Najznačajniji pozorišni kulturni događaj u Bosni i Hercegovini Pozorišne/Kazališne igre BiH, 
održane su 37-mi put. Ključ grada Jajca, u devet festivalskih dana, bio je u rukama drama-
turginje i redateljice Dubravke Zrnčić – Kulenović. Selektor 37. Igara u Jajcu bio je dramski 
pisac, dramaturg, teatrolog, profesor Almir Bašović.

Predstava „Sabirni centar”, koju je prema tekstu Dušana Kovačevića, nastalom početkom 
osamdesetih godina prošlog vijeka, čiju režiraju potpisuje Marko Misirača, osvojila je prvu na-
gradu stručnog žirija. Predstava je nastala u koprodukciji NPRS-a i Pozorišta Prijedor. Tako je 
odlučio stručni žiri u sastavu: Strajo Krsmanović, Irina Dobnik i Adnan Lugonjić, dodijelivši 
nagradu za najbolju režiju Dini Mustafiću za predstavu „Sve se preživi, osim smrt“ Ljubice Os-
tojić u izvedbi Narodnog pozorišta Sarajevo.

Istoj predstavi pripale su dvije od pet glumačkih nagrada, Aleksandar Seksan dobio  je na-
gradu za najboljeg glumca za ulogu Edina, te Kaća Dorić za ulogu gospođe mame. Preostale tri 
nagrade za najbolja glumačka ostvarenja pripale su: Remiri Osmanović, Slavenu Knezoviću i 
Robertu Peharu.
Za najbolju predstavu prema mišljenju žirija publike proglašena je predstava „Hamlet u selu 
Mrduša Donja”, HNK Mostar.
Nagradu za najbolji dramski tekst savremenog autora dobila je Ljubica Ostojić, dok je Ivan 
Velisavljenović dobio za dramaturški rad na predstavi „Sabirni centar“.
Organizator Pozorišnih/Kazališnih igara i ove godina bila je JU „Dom kulture Jajce“, a genera-
lni pokrovitelj Općina Jajce.

XII FESTIVAL DUHOVNE POEZIJE I MUZIKE “PLIVSKE OMAHE 2018”

Jajce je u periodu od 3. do 9.5.2018. godine bilo domaćin XII Festivala duhovne poezije i mu-
zike „Plivske omahe – 2018.“ 
U 7 dana, kroz 20 različitih programskih sadržaja festival pružio je posjetiocima priliku da 
uživaju u raznovrsnijim, bogatijim i kvalitetnijim sadržajima među kojima su bile izložbe, pro-
mocije, predavanja, književne večeri, koncerti i predstave. U svim ovim sadržajima učestvovala 
su brojna imena istaknutih ličnosti. 

17. ŠOPOVI DANI NA PLIVI

U čast Nikole Šopa, velikog pjesnika, u Jajcu se u oktobru održva jedna od najvažnijih 
književnih manifestacija u BiH: “ Šopovi dani na Plivi “. Tradicionalnim druženjem jajačkih 
pjesnika u rodnoj kući Nikole Šopa počeli su „Šopovi dani na Plivi“ 2018., a završeni Mu-
zičko-poetskim recitalom „Tražim ulicu za svoje ime“. Poseban gost Šopovih dana na Plivi bio 
je savremeni bosanskohercegovački pisac Darko Cvijetić. Nositelj aktinosti je HKD Napredak 
Jajce, a generalni pokrovitelj manifestacije je Općina Jajce.

Plivske omahe, Pozorišne/Kazališne igre BiH, Šopovi dani, Septembarske večeri, Dani 
AVNOJ-a, Međunarodni festival folklora „Dani mladosti“, Festival folklora  „Jajačko pro-
ljeće“, Međunarodni festival folklora „Dani Vlatka Jurića“, Likovna kolonija, Sajam turizma 
i eko proizvoda, Međunarodni festival/smotra duvačkih/puhačkih orkestara-limenih glazbi, 

Biciklijada….manifestacije su za koje je iz Budžeta Općine u 2018. godini izdvojeno
90.000 KM.

HKD Napredak, BZK Preporod, KUD Stari grad, KUD Jajce, Limena glazba/duhački orke-
star, Planinarsko društvo Ćusine, UG Penzionera-umirovljenika, Klub prijatelja prirode su 
udruženja nosioci kulturnih manifestacija koje svojim sadržajima obogate i turističku ponudu 
grada i redovni su učesnici svih svečanih događaja u gradu.

U ŠEST GODINA ZA 75 PROJEKATA NVO IZDVOJENO PREKO 
120.000 KM

 
Svake godine Općina Jajce, putem javnog poziva, sufinansira projekte nevladinih organizacija i 
udruženja koja okupljaju mlade. U 2018. godini ukupna dodijeljena sredstava za mlade i NVO 
iznose 24.000 KM, a implementirana su kroz 16 različitih projekata od značaja za lokalnu za-
jednicu. 
Općina Jajce u posljednjih šest godina podržala je 75 projekta nevladinih i organizacija koje 
okupljaju mlade i finansijski učestvovala i njihovoj implementacija sa više od 120.000 KM.

VODOPAD PLIVE OBOJEN U LJUBIČASTU I RUŽIČASTU BOJU

 Općina Jajce podržala je inicijativu Udruženja oboljelih od Morbus Crohna i ulceroznog ko-
litisa u Bosni i Hercegovini i osvjetljavanjem vodopada u Jajcu ljubičastom bojom u znak so-
lidarisanja s više od 5 miliona oboljelih u svijetu obilježila 19. maj Svjetski dan upalnih bolesti 
crijeva (World IBD Day).
U povodu međunarodnog mjeseca prevencije karcinoma dojke Vodopad Plive u Jajcu tokom 
mjeseca oktobra bio je obojen u ružičastu boju. Na ovaj način, Općina Jajce dala je podršku 
svim oboljelima, ali i upozorila na važnost preventivnog djelovanja te ružičastom bojom po-
držala sve aktivnosti UG „NADA“ Jajce.

Zajedno lakše starimo

Udruženje - udruga penzionera - umirovljenika

Udruženje – udruga penzionera – umirovljenika Općine Jajce je najbrojnije udruženje koje 
egzistira na području Općine Jajce. Formirano je 2009. godine ujedinjenjem Udruženja penzi-
onera i Udruge umirovljenika Općine Jajce u jedinstvenu organizaciju sa motom „zajedno smo 
jači“ čime su postali prvo jedinstveno udruženje – udruga na području Federacije. Ove godine 
obilježavaju desetu godišnjicu djelovanja. Njihov moto je:”Čovjek ne može da učini ništa protiv 
toga što je star, ali se mora svim silama boriti da ne zastari!” 

Udruženje okuplja preko 2.200 članova, kojima uz zaštitu i unaprjeđenju materijalnog i socijal-
nog položaja pruža sadržajniji društveni i kulturni život. Inicijatori su i zagovornici ideje osni-
vanja staračkoga doma u Jajcu, vode aktivnosti na unaprjeđenju zdravstvene zaštite 
penzionera, organiziraju druženja sa penzionerima iz drugih gradova, šetaju, igraju, pjevaju i 
posebno se mogu pohvaliti uspješnim djelovanje Hora penzionera-umirovljenika. Za svoj rad 
nagrađeni su nizom priznanja i pohvala među kojima je i Nagrada općine Jajce dodjeljena uz 
Dan općine.

Zajedno smo hrabriji, snažniji, veseliji

U posjeti Udruženju ‘Vodopad ljubavi’

Biti roditelj djece s poteškoćama je predivan, ispunju-
jući osjećaj koji od vas čini u isto vrijeme i najnježniju 
i najsnažniju osobu na svijetu!“, poruka je ovo rodite-
lja Udruženja „Vodopada ljubavi“. U želji da ova 
mala, najdivnija, najiskrenija bića učine sre-
tnim i nama pokažu koliko mnogo ljubavi mogu 
pružiti ova djeca, roditelji, prijatelji i volon-
teri pokrenuli su inicijativu za ponovno okuplja-

nje unutar udruženja koje će pomoći djeci s poteškoćama u razvoju u odrastanju. U mar-
tu 2018. godine formirano je udruženje „Vodopad ljubavi“, a Općina Jajce, privredni su-
bjekti, javne ustanove, građani i ljudi dobre volje pružili su nesebičnu podršku u formiranju 
Udruženja. Hamza, Luka, Ahmed, Ivona.....imaju najdivniji osmijeh i znaju pokazati kako sreća 
može biti i samo u jednom zagrljaju. Ne traže mnogo, traže da budu ravnopravni dio društva, 
zajednice, da osjete da nisu sami i da nam pokažu kako uz nas mogu biti korisni dio zajednice.
 U želji da im pokažemo da nisu sami i da u radu Udruženja imaju podršku Općine Jajce „Vodo-
pad ljubavi“ posjetio je Načelnik Općine Jajce Edin Hozan i razgovarao sa roditeljima, a potom 
se pridružio radu radionice i dao doprinos u izradi novogodišnjeg nakita. Svakako, mališani su 
bili oduševljeni slatkim poklonima koji su stigli iz Općine Jajce. Općina Jajce podržala je pro-
jekat „Našoj djeci  - radionica za djecu i mlade s poteškoćama u razvoju“ koji je implementiralo 
Udruženje, te pomogla u sanaciji grijanja u prostorijama Udruženja.

Udruženje paraplegičara i oboljelih od dječije paralize općine Jajce

Ovo udruženje sportskim rezultatima, predanim ra-
dom, optimizmom i druženjem bori se protiv bolesti. 
Na 15. sportskim igrama paraplegičara - Međuna-
rodnom otvorenom prvenstvu održanom u Sarajevu 
okitili su se medaljama. Najmlađi član Nedim Šido 
osvojio je dva zlata i jedno srebro, a među 150 ta-
kmičara devet predstavnika iz Jajca osvojili su uku-
pno 9 medalja. Najstariji učesnik Igara  bio je Anto 

Grgić, dok je Osman Turanović, član Jajačkog Udruženja, također učesnik Igara u Sarajevu, 60 
puta darovao krv.

150.000 KM uloženo je u rad sportskih klubova, za sportske manifestacije i posebne nagrade 
najistaknutijim sportistima i klubovima. 150.000 KM izdvojeno je za izgradnju i rekonstru-
kciju stadiona Dnoluka, sportskog centra Pijavice, malonogometnih igrališta u Kruščici i 
Šimića Polju.

Rukometni klub Jajce, Košarkaški klub „Vodopad“, Ženski odbojkaški klub „Nansen-Jajce“, 
SRU Zlatovčica, Rafting klub, Kajak kanu klub, NK Metalleghe B.S.I., FK Dnoluka, NK Ele-
ktrobosna, Padrino klub, Enduro klub, Hokejaški klub „Lavovi“, Auto klub „Jajce“, Odbojkaški 
klub Time out, Karate klub „Kumite“, Auto klub „Komotin“, Atletski klub, šahovski klubovi, 
Univerzalna škola sporta...... sportski su klubovi, nosioci sportskih aktivnosti koje kroz različite 
projekte podržava Općina Jajce.

MLADI KOŠARKAŠKI REPREZENTATIVCI BiH BORAVILI U JAJCU

Načelnik općine Jajce Edin Hozan primio je ka-
detsku U-16 košarkašku reprezentaciju BiH 
predvođenu selektorom i prvim trenerom 
Admirom Prašovićem. Kadetska reprezentacija 
BiH U Jajcu je boravila na trodnevnim priprema-
ma pred odlazak u Podgoricu na prijateljski su-
sret s reprezentacijom Crne Gore. Domaćini mladim 
reprezentativcima bili su Općina Jajce i Košarkaški 
klub „Vodopad“ Jajce. 

ODIGRAN 3. KUP KRALJEVSKOG GRADA

Košarkaši Cedevite osvojili su 3. Košarkaški kup kraljevskog grada, turnir koji je odigran u Jajcu 
u sklopu obilježavanja Dana općine Jajce, nakon što su u finalnom susretu pobijedili momčad 
Budućnost Voli s rezultatom 85:57. U utakmici za treće mjesto OKK Sparsi svladali su Školu 
košarke “Dražen Petrović” rezultatom 51:35.

U tri dana koliko je trajao turnir odigrano je 16 utakmica, a preko 120 talentiranih dječaka 
pokazali su što znaju kada je košarka u pitanju. Turnir je održan u organizacijia KK „Vodopad“ 
Jajce i pod generalnim pokroviteljstvom Općine Jajce. 

JAJCE DOMAĆIN DRŽAVNOG PRVENSTVA ZA DJECU U KARATEU

Jajce je bilo domaćin 51. Državnog prvenstva za djecu u borbama i katama pojedinačno i 
ekipno u karateu. Karate klub „Kumite“ Jajce ugostio je gotovo 1000 učesnika iz 110 klubova 
iz cijele BiH. Prvenstvo je održano u Gradskoj sportskoj dvorani koja je bila ispunjena do po-
sljednjeg mjesta. Generalni pokrovitelj prvenstva bila je Općina Jajce.
Karate kluba “Kumite”  organizovao je i kamp “Camp of the royal city” na kojem su nastupila 
istaknuta imena iz svijeta karatea, a okupio je veliki broj učesnika.

39



PLANINARSKI DOM NA ĆUSINAMA BOGATIJI ZA JOŠ 
JEDAN SADRŽAJ

Uz pomoć Općine Jajce postavljeno 
je igralište za najmlađe planinare. PD 
“Ćusine” udruženje je koje posebnu 
pažnju pridaje radu sa najmlađima 
igralište je obogatilo prostor Planina-
rskog doma. Tokom godine ovaj plani-
narski dom posjete mališani jajačkih 
škola i vrtića, a često je i mjestom 
druženja mladih srednjoškolaca s pro-
stora cijele BiH. 

USPJEŠNO ODRŽANA DESETA ‘BICIKLIJADA DOLINOM PLIVE’

PD „Ćusine“ uspješno je organizovalo i desetu jubilarnu „Biciklijadu dolinom Plive“ na kojoj je 
učestvovalo preko 200 biciklista iz više gradova.Vozilo se od Vodopada Plive u Jajcu do njenog 
izvora. 
Ova sportsko-rekreativna manifestacija ima veliki značaj prije svega zbog uvezivanja Plivske 
regije, kao i zbog poboljšanja sportskog sadržaja za sve generacije.

Dan planete Zemlje Jajčani dostojno obilježili: U povodu 22. aprila Dana planete Zemlje 
Općina Jajce u saradnji s nevladinim organizacijama, sportskim kolektivima, javnim ustano-
vama i građanima organizovala je još jednu veliku akciju uređenja obala rijeke Plive i gradskog 
parka. 

‘Zajedno za čiste vode BiH’: U akciji čišćenja Malog Plivskog jezera okupilo se 30 ronioca pod 
vodstvom Ronilačkog kluba „Bosna“. Podršku akciji čišćenja Malog Plivskog jezera pružila je i 
Općina Jajce.

Uređenje korita rijeke Vrbas Općina Jajce realizirala je kroz zajedničke projekte sa Agencijom 
za vodno područje slivova rijeke Save (Uređenje desne obale rijeke Vrbas u idustrijskoj zoni i 
nizvodno od potoka Lučina) i  Projektom UNDP-a Integrisanje klimatskih promjena u sma-
njenje rizika od poplava u slivu rijeke Vrbas u ukupnoj vrijednosti od gotovo 400.000 KM.

Inicijative za čist Vrbas, tri eko-regate: Rafting klub “Jajce” u saradnji s Rafting klubom “Ka-
njon“, pripadnicima Oružanih snaga BiH, predstavnicima lokalnih zajednica, mještanima i 
kompanijom “Coca-Cola HBC B-H”, nastavili su i ove godine sa aktivnostima Inicijative „Čist 
Vrbas“ i u tri eko-regate čistili Vrbas i Plivu.

U NOVU 2019.GODINU SA NAŠIM MALIŠANIMA

Pod pokroviteljstvom Općine Jajce i u organizaciji Centra za obrazovanje i druženje Jajce i 2018. 
godinu ispratili smo sa Jajačkim mališanima, jer najveća radost je osmijeh na licima najmlađih.  
Veeeeelika fešta dočeka Nove 2019. godine upriličena je na platou ispred Doma kulture, a no-
vogodišnje odbrojavanje Dječije Nove godine odpočelo je tačno u podne posljednjeg dece-
mbarskog dana 2018. godine.
 
Uz mnoštvo muzike, kreativne radionice, slatke paketiće i uz Djeda Mraza ispratili smo zaje-
dno staru i dočekali Novu 2019.godinu. Mame, tate, bake, nane, djedovi, tetke, Jajčani zajedno 
sa mališanima dočekali su 2019. godinu.
 
Draga djeco želimo vam sretno djetinjstvo, mnogo radosti, osmijeha i puno petica u Novoj 
godini.

